
Grendautvalet for Julsundet har i møte 28.10.25 drøfta Plan for idrett og fysisk aktivitet og  

har følgjande merknader:    

• Før vi gå på innhaldet i planen: Det er ein språkleg gjengangarfeil i mange kommunale 

dokument i Aukra. Det blir skrive (og sagt) på Julsundet. Dette er språkleg feil, og det 

er feil i forhold til daglegtale her. Det heiter i Julsundet. Vi ber om at dette blir retta 

opp i heile dokumentet! 

• Planen inneheld mykje bra, og han gir ei god oversikt over situasjonen i kommunen. 

• Folketalsutviklinga i Aukra viser at veksten i folketal er størst i Julsundet. Då er det 

også viktig at det blir lagt til rette for idrett og fysisk aktivitet som vil fremme 

folkehelsa, trivsel og bulyst her– jfr dei gode Hovudsatsingsområde s. 4 i planen.  

• Mobilisering i Julsundet. Fleire stader i planen står det om ei stor mobilisering i 

Julsundet i spørjeundersøkinga for å kartlegge ønske om aktivitetar og idrettsanlegg. 

Formuleringa kan oppfattast slik at denne mobiliseringa er negativt. Vi oppfattar det  

som positivt, og det viser både eit stort engasjement frå innbyggarane i Julsundet og 

at det er behov for fleire anlegg her.  

• For hallaktivitetar har det over tid vore eit stort problem med manglande kapasitet i 

Julsundet. Derfor ser vi fram til at sambrukshuset som er under planlegging -  med bla 

idrettshall i full handballstørrelse - blir bygd i tråd med politiske vedtak – slik det står 

under Nye tiltak s. 26 

• Problemstillinga med idrettslag på andre sida av kommunegrensa.  

Vi registrerer det positive samarbeidet som no skjer mellom GIL og E/A IL, og at 

ungdom frå begge sider dreg over Julsundet og har idrettsaktivitet og sosialt samvær i 

lag! Går vi mange år tilbake i tid, så var det jo slik at Ekko IL (som det heitte då) 

hadde eit godt friidrettsmiljø – og det var mange gossingar som deltok der. Likeins 

reiste mange julsundingar over og spelte volleyball i Aukra volleyballklubb si 

storheitstid.  

For Julsundet er det viktig at idrettslaget «vårt», Ekko-/Aureosen IL, som har 

kommuneadresse Hustadvika, blir inkludert som ein del av idrettslaga i Aukra 

kommune. Ein stor del av medlemmene i E/A IL bor i Aukra kommune. Det må 

finnast ordningar for samarbeid over kommunegrensa som gjer at E/A IL blir likestilt 

med Gossen IL og dei andre idrettslag i Aukra. Dette gjeld planlegging og 

tilrettelegging for organisert idrett for kommunen sine innbyggarar, som for eksempel 

o medlemsskap i Idrettsrådet 

o økonomisk støtte til oppgradering av idrettsanlegg (feks bør 

kunstgraset/miljøvennleg dekke på Ekkobanen stå på linje med Riksfjord 

stadion) 

o sikre areal til framtidige idrettsanlegg i Julsundet 

• Med visjonen om «Fysisk aktivitet for alle i Aukra – heile livet» er det viktig at vi 

ikkje berre fokuserer på dei unge. Demografien viser at talet på eldre aukar. Tiltaket 

Aktiv på dagtid med bla trening på treningssenteret på Jendem må vidareførast.  



• Friluftslivet står sterkt i Julsundet og det er stor ferdsel i Julsundmarka både av 

bygdafolket, gossingar og folk frå andre kommunar. S 21 i planen er det lista opp dei 

mest populære turområda, men berre Kobbevika av turmåla i Julsundet. Her ville det 

vore på sin plass å nemne turområde/turmål i Julsundmarka. Td er Hundetjønna det 

mest besøkte Stikk ut-turmålet i Aukra kommune pr dato. 

• Vi støttar det viktige arbeidet kommunen er i gang med når det gjeld avtalar med 

grunneigarane i Julsundmarka. Med stor ferdsel av gåande, og no også fleire syklande, 

blir det stor slitasje på naturen og mulege interessekonflikter. Derfor er slike avtalar og 

arbeidet med Friluftslivets ferdselsårer viktig.  Samarbeid mellom grunneigarane, 

kommunen og frivillige organisasjonar som for eksempel Julsundmarkas venner er 

viktig. 

• Kap 7. Drift- og vedlikehaldsplanar/strategiar og budsjett: 

o Under Turstiar opparbeidd av kommunen merkar vi oss at det er 15 slike stiar 

på Gossen og 2 i Julsundet. For den eine stien her; Matberget – Lauvåsen, bør 

status endrast frå God til Middels. Den delen av stien som går over innmarka 

(bakken) i Matberget renn vekk ved kraftig regnver. Pr dato er den lite 

framkomeleg for vogner og rullestol. Tiltak nødvendig.  

o Den auka ferdselen og slitasjen på enkelte av områda i marka gjer det både 

meir arbeids- og kostnadskrevjande å halde ein god standard på dugnad. Derfor 

oppmodar vi kommunen til å bidra både praktisk og økonomisk på enkelte av 

strekningane.  

o Under Statleg friluftsområde står Kobbevika med status Middels. Dette er eit 

strand- og badeområde med eit stort og uutnytta potensiale. Stien er opprusta i 

sommar, og det er eit samarbeid med Eidskrem Vel om treplatten som ber preg 

av langvarig slitasje. Dette området kan bli eit veldig fint friluftsområde og 

badeplass. Her bør kommunen prioritere for eksempel å rydde skog og strand, 

anna fysisk tilrettelegging, bygge gapahuk (ingen kommunal gapahuk i 

Julsundet enda) osv.   

o Nye tiltak: Sambrukshuset blir ein fantastisk tilvekst for Julsundet (omtalt 

lenger oppe) 

o Dagsturhytte: Grendautvalet støttar plassering av dagsturhytte på Storklauva. 

Det vil bli ein fin tilvekst for friluftslivet. Plasseringa er midt i hjartet av 

Julsundmarka med ei 360 graders utsikt til fjell, fjord og øyar.  Det er pr i dag 

to stiar som fører til Storklauva. Spesielt stien frå Klauvsdalen er svært dårleg 

og opptrakka. Det finst alternativt område for ny sti som kan erstatte denne. 

Dette alternativet vil gje eit stort løft for området. I kostnadsramma for 

dagsturhytte må det leggast inn økonomi til utbetring og opparbeiding av ny 

sti.  

 

• I kapittelet Litt meir aktivitet gir stor helseeffekt (s.13) viser ei uformell 

undersøking at svært mange av elevane ved Julsundet skole syklar til skolen. 

Mange vaksne og familiar ønskar også å kunne sykle frå Julsundet til 

friluftsområdet på Julneset og byen. Men strekninga Eidskrem – Mordal er svært 

trafikkbelasta med fartsgrense på 80 km/t. I ein rapport frå ein sykkelworkshop i 

april 2017, som Aukra kommune var aktiv part i, opererer dei nederlandske 

deltakarane med tre omgrep (på engelsk) i forhold til kor attraktivt det er å sykle: 



Dare, Able og  Invite to cycle. Strekninga frå Eidskrem kjem absolutt under 

omgrepet Dare to cycle, altså om du skal våge å sykle. Det er utfordrande og 

risikabelt å sykle denne strekninga. Og du ser svært sjeldan familiar som syklar her. 

Rapporten viser at det er fullt muleg å lage trygg sykkelsti innover mot Mordal. Pga 

elsyklane er det no mange fleire som syklar, og mange fleire ville nok også ha sykla 

til/frå jobb i Molde om det var lagt til rette med Able to cycle. Dette vil, som 

overskrifta på kapittelet seier gi stor helseeffekt. Vi oppmodar derfor til at dette blir 

teke inn i planen som eit punkt, og at  kommunen tek opp igjen arbeidet med ein 

slik sykkelveg i samarbeid med Molde kommune og Vegvesenet. 

• Ramfloget på Eidskrem er eit attraktivt klatreområde både lokalt og nasjonalt. Det 

er i praksis ingen offentleg tilrettelegging her. Villparkeringa er midt i ein sving og 

klatrarane kryssar vegen i denne svingen som er ei 80-sone. Dette er eit område 

som bør regulerast på ein måte som både ivaretek trafikktryggleiken og aktiviteten. 

Ei oppgradering av dette området kan gi effekt lokalt på fysisk aktivitet i 

kommunen og vere eit trekkplaster i turistsamanheng.  

• Eit av innspela i spørjeundersøkinga knytt til anlegg er Ridehall (med dagstall og 

handicapriding). Det er mange hestar i Julsundet og to private ridebaner utandørs. 

Vi veit at miljøet har kontakt med kommunen og jobbar med å få til eit større 

anlegg med bla ridehall. Under Idrett for alle er ma paraidrett omtalt,  og Aukra 

kommune har vore på besøk på paraidretssenteret i 2024.  Men det er ikkje 

konkretisert noko tiltak så vidt vi kan sjå. Vi ber derfor om at kommunen i 

samarbeid med ridemiljøet får inn i planen dette med rideanlegg og anlegg for 

handicapriding og anna paraidrett.  

Vi ønskar kommunen lykke til med planarbeidet og ikkje minst visjonen Fysisk aktivitet 

for alle i Aukra – heile livet! 

 

     Helsing Grendautvalet for Julsundet,  

 

Marta Kristin Eidskrem     Ståle Skårn 

Leiar       sekretær 


